
Naleraq Jens NapãtôK’ 

 

Utoqqaat inatsisitigut illersorneqarnerat, isumagineqarnerat ataqqinassusaasalu qanoq 

nukittorsarneqarsinnaanersut pillugit nassuiaateqartoqarnissaannut Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaammi 

aamma ilanngunneqassapput tigussaasunik siunnersuutit aningaasatigut allaffissornikkulu 

kingunissaasa nalilersorneqarnerat. Nassuiaat Inatsisartunut agguaanneqassaaq UPA 2027 

nallertinnagu.  

(Inatsisartunut ilaasortaq Margrethe Thårup Andersen, Demokraatit) 

Naalakkersuisut Kalaallit Nunaanni pissutsit aallaavigalugit utoqqalinersiaqalernissamut 

ukiorititanik misissueqqissaarnissamik kiisalu ukiorititat aalajangersarneqartarnissaannut 

siunissamilu naleqqussarneqartarnissaannut Kalaallit Nunaannut naleqqussakkamik 

periutsimik kingusinnerpaamik UPA 2028-mi siunnersuuteqarnissamik 

peqquneqarnissaannik Inatsisartut aalajangiiffigisassaattut siunnersuut.  

(Inatsisartunut ilaasortaq Isak Johannessen, Naleraq) 

Siullermeernera 

Siullermik Naleraq sinnerlugu Inatsisartunut ilaasortat Isak Johannessen, Naleraq, aammalu 

Margrethe Thårup Andersen, Demokraatit, siunnersuutaannut imarisamikkut 

assigiinngilluinnartunut qujassuteqarfigaagut. Siunnersuutit Naleqqamiit imatut 

oqaaseqarfigissavagut. 

Inatsisartunut ilaasortap Isak Johannessenip, Naleraq, siunnersuutaa siullermik 

oqaaseqarfigissavarput. Siunnersuummi Naalakkersuisut Kalaallit Nunaanni pissutsit 

aallaavigalugit utoqqalinersiaqalernissamut ukiorititanik misissueqqissaarnissamik kiisalu 

ukiorititat aalajangersarneqartarnissaannut siunissamilu naleqqussarneqartarnissaannut 

Kalaallit Nunaannut naleqqussakkamik periutsimik kingusinnerpaamik UPA 2028-mi 

siunnersuuteqarnissamik peqquneqarnissaat pineqarpoq. 

Aammattaaq Inatsisartunut ilaasortap Margrethe Thårup Andersenip, Demokraatit, utoqqaat 

inatsisitigut illersorneqarnerat, isumagineqarnerat ataqqinassusaallu qanoq 

nukittorsarneqarsinnaanersut pillugit nassuiaateqartoqarnissaanik siunnersuutaa 

Naleqqamiit oqaaseqarfigissavarput. Nassuiaat UPA 2027 nallertinnagu 

agguaanneqartussaavoq. 

Inatsisartunut ilaasortaq Isak Johannessen, Naleraq, siunnersuutinnut 

pingaaruteqarluinnartumut qujanaq. Nunatsinni utoqqalinersiaqalernissamut ukiorititanut 

sinaakkusiinissaq sulissutigineqareerluni periutsimik saqqummiisoqarnissaa siunnersuutigaat. 

Siunnersuut saqqummiunneqartoq kisitsisinut, aningaasatigut naatsorsuutinut 

tunngasuinnaanngitsoq Naleqqamiit isumaqarpugut. Siunnersuummi inuit pineqarput. Inuit 

inuunermik annersaani sulisimasut, ukiorpassuarni inuiaqatigiinnik ingerlatsinermut 

peqataasimasut, ataqqinartumik pitsaasumillu soraarninngorsimanissaat pineqarpoq. 

Utoqqalinersiaqalernissamut ukiorititaq pillugu Naleraq nalornisiginagu isummereerpoq: 67-

inik ukiulersuisimaneq nunatsinnut naleqqutinngilaq, qaffasippallaarujussuarpoq. Ukiorititaq 

nunatsinnut naleqqunnerusumut, 65-inut, appartinneqartariaqarluinnartoq politikkikkut 

erseqqissumik saqqummiutereerparput. 

Qallunaat periusiat pinnagu, Kalaallit Nunaannut naleqquttumik utoqqarnullu 

ataqqinnittumik periusissiaqarnissaq pisariaqartoq Naleraq isumaqarpoq. 

Periusissiaq Kalaallit Nunaannut naleqqussagaq sulisartoqarnitsinnut, peqqissutsitsinnut, 

inuuneqqortussutsitsinnut aammalu assigiinngiaartumik, ilaatigullu ilungersunartumik 

inuussutissarsiuteqarnitsinnut naleqqussarneqartariaqartoq isumaqarpugut. Qallunaat 

Nunaanni aaqqissuussinerit nunatsinnut naleqqutinngilluinnartut kukkusumillu 

tunngaveqartut ilaaginnarsinnaajunnaarpagut. Nunatta inuinut inuiaqatigiinnullu 

naapertuuttunik nammineq aalajangersaasariaqalerpugut. 

Utoqqalinersiaqarneq pillugu Inatsisartut inatsisaanni kommunalbestyrelsip 

akuersissuteqarneratigut ukiut 35-it timikkut tarnikkullu sakkortuumik sulisimasut 

qinnuteqarnermikkut 65-inik ukioqarlutik utoqqalinersiaqalernissaminnut 

periarfissaqareeraluarput. Naleqqamiit tamanna tamanut periarfissanngortikkusupparput. 

Inatsimmi taamatut periarfissaqareernermigut pisariaqartitsineq takutinneqareerpoq. 

Qinnuteqartut ajoraluartumik itigartinneqartarput, taamaattumillu aaqqissuussinerup 

ataavartunngortinnissaa pisariaqarpoq. 

Inuiaqatigiittut soraarnerussutisiaqarnissaq akissaqartittariaqarparput. Qanorluunniit 

akeqaraluarpat tamanna inuiaqatigiittut pisussaaffigisariaqarparput. Inuit ataqqinartumik 

utoqqalinissaminnut pisinnaatitaaffiat utoqqarnut pitsaasumik politikkeqarnitsinnut 

ilaalluinnartariaqarpoq. Naleqqap kissaatigaa anguniagaralugulu utoqqalinersiaqarnermut 

aaqqissuussineq Kalaallit Nunaannut naleqqussagaq, aningaasatigullu akisussaassuseqartoq, 

uagut nammineq atukkatsinnik aallaaveqartoq. Tamanna aallaavigalugu Naleqqamiit 

oqariartuutigaarput 65-inik ukioqarluni utoqqalinersiaqalersinnaaneq 

pisinnaatitaaffiusariaqartoq. 

Siunnersuuteqartup Isak Johannessenip ujartorpaa utoqqalinersiaqalernissamut atatillugu 

nungullartarneq, peqqiilliorneq aammalu nunap immikkoortuini inuussutissarsiornikkut 

periarfissat assigiinnginnerat qulaajarneqarlutik periusissamik suliaqartoqassasoq. Suliaq 

immikkut ilisimasalinnit suliarineqarsinnaasoq Naalakkersuisut innersuussutigaat. Tamanna 

annertunerusumik oqaaseqarfiginagu, Naleqqamiit kissaatigaarput sukumiisumik 

misissuinerit arlallit ingerlanneqareermata nassuiaatit naammassineqarlutik, taakkulu 

tunngavigalugit periusissaq upernaamut ataatsimiinnitsinni saqqummiunneqassasoq. 

Qallunaat Nunaanni inuit inuuneqqortussusaat tunngavigalugu nunatsinni utoqqalinersianik 

naatsorsuisarneq naleqqutinngilaq. Kisitsisit 2024-meersut qiviarutsigit, Kalaallit Nunaanni 

inuit agguaqatigiissillugu 69-70-inik ukioqalertarput, Qallunaalli Nunaanni inuit 

agguaqatigiissillugu 82-inik ukioqalertarlutik. 

Aningaasat katersat 82-inik ukioqalertussatut naatsorsuutiginninneq tunngavigalugu 

agguarneqartarnerat nunatsinni utoqqalinersiat appasinnerunerannik kinguneqartarpoq. 82-

inik ukioqalertussatut naatsorsuisoqartarmat, 70-inik ukioqarluni toqukkut qimaguttut ukiut 

aqqaneq-marluk assigiinngissutaasut nalingannut aningaasat tigunngitsoortarpaat. 

Immikkoortoq 260 pillugu Margrethe Thårup Andersen, Demokraatit, siunnersuutaanut 

qujassuteqarfigaarput. Siunnersuummi utoqqaat inatsisitigut illersorneqarnerat, 

isumagineqarnerat ataqqinassusaallu qanoq nukittorsarneqarsinnaanersut pillugit 

nassuiaateqartoqarnissaanik Naalakkersuisut peqquneqarnissaat pineqarpoq. 

Siunnersuutit taakku marluk imminnut ataqatigiipput, tamarmik utoqqaat qanoq iliorluta 

ataqqinartumik utoqqalinissaat qulakkeersinnaaneripput pillugu imaqarmata. 

Naalakkersuisut utoqqarnut periusissiaq innersuussutigaat, siunnersuutillu utoqqaat pillugit 

inatsisiliornermut ilanngunneqassasut oqaatigalugu. Tamatumunnga atatillugu 

allannguutissatut siunnersuuteqarput, siunnersuutini marluusuni tunngaviusut suliamut 

ilanngullugit suliarineqassasut. 

Upernaamut saqqummiussinissaq aammaarluni neriorsuutigineqarpoq. Sooruna utoqqarnut 

tunngasut kinguartinneqartuartut? Neriorsuutit timitaqanngitsut utoqqaat atugaannut 

iluaqutaanngillat inuussutigineqarsinnaanatillu. Pisariaqartitaat tassaapput iliuutsit piviusut 

ulluinnarni inuunerannut iluaqutaasussat aammalu angusat ersarissut. 

Naalakkersuisut utoqqarnut pilersaarutaat sumut iluaqutaava, siunnersuutigut pingasut 

eqqaassanngikkaanni? Sulillutik oqartuarput, pilersaarulli timitalersorneqarnani 

eqqaaneqaannartaruni sumut iluaqutaassava? Suliniutissat quliusut akornanni pingasut 

Naleqqamiit siunnersuuteqarfigalugit angusaqarfigaagut. Sinnerisa timitalersorneqarnissaat 

suli utaqqivarput, naak timitalersorneqassasut oqartoqaraluartoq. 

Iliuusissatut pilersaaruterpassuit qinigaaffik naallugu suliassatut eqqartorneqartut sooruna 

timitalersorneqanngitsut? Utoqqaat iliuusissatut pilersaarutit akisuut suliarineqarnerat 

inuussutigisinnaanngilaat. Ikiorneqarnissartik, kiffartuunneqarnissartik, toqqissisimanissartik 

pitsaasunillu atugaqarnissartik pisariaqartippaat. 

Demokraatit siunnersuutaat qiviarutsigu, maanna iliuuseqarnissamut pissaaneqarput 

Naalakkersuisuutitaqarlutik. Taamaattumik akisussaaffimmik tigusillutik 

iliuuseqartariaqarput. Politikkikkut siunnerfiit nalunaarusiani allaaserineqaannarnissaannut 

taarsiullugu, timitalerneqarnissaannut sunneeqataasariaqarput. 

Ajornartorsiutit suliarineqareersutut oqaatigineqarlutik siunnersuutigeqqinneqartarput. 

Ajornartorsiitilli siunnersuuteqaannarnikkut peerneqarsinnaanngillat. Aatsaat 

iliuuseqarnikkut aaqqinneqarsinnaapput. 

Aperisariaqarpugut: Sooruna iliuusissatut pilersaaruterpassuit timitalersornissaat 

pinngitsoortinneqartuartut? Sooruna kinguartinneqartuartut? Sooruna utoqqaat pillugit 

aaqqiissuteqarnissaq pinngitsoortinneqartuartoq? Utoqqaat qaqugu aaqqiissutit piviusut 

ulluinnarni inuunerannut pitsaasumik sunniuteqartut maluginiassavaat? 

Naleqqamiit kinguarsaajuarneq akuerinngilarput. Aammattaaq akuerinngilarput 

ajornartorsiutit aaqqitassallu ilisimaneqaraluartut immikkut ilisimasallit 

suliakkerneqartuartarnerat. Ilumoorsinnaanngilaq periusissiat pilersaarutillu 

aallartinneqassasut isumaqatigiissutigisimallugu tulluusimaarutigalugu 

oqaluttuartoqaannassasoq, timitalersuisoqanngitsorlu. Periusissiaq pilersaarullu kusanarput, 

kusanarput - naammi, neriorsuutit timitalerneqarnissaat suli utaqqineqartuarsinnarpoq. 

Maanna iliuuseqartariaqalerpugut. Utoqqartagut salloqittagaanertik qatsuppaat. 

Utoqqartatsinnut neriorsuutit qineqqusaarutillu naammaleqaat; iliuuseqarluta 

timitalersuisariaqalerpugut. Naleqqamiit neriuutigaarput upernaamut 

saqqummiunneqartussaq pilersaarutaaqqiinnarnani iliuutsinik piviusunik imaqassasoq. 

Taamaanngippat, soorlu ukiorpassuarni taamaattuarsimasoq, oqaasiinnaaqqissapput. 

Iliuusissallu timitaqanngitsut timitalernissaat qineqqusaarutaaqqiinnassaaq. Qaa, 

iliuuseqalerniarta, timitalersuilerniarta - utoqqartagut utaqqeqqissinnaanngillat. 

Taamatut oqaaseqarluta siunnersuutit ataatsimiititaliamut suliassanngortinneqarnissaat 

innersuupparput. Oqaaseqaatigut ataatsimiititaliap sulinerani ilanngunneqarnissaat 

kaammattuutigaarput, upernaamut saqqummiunneqartussat pappiliatigut neriorsuutaanatik 

periarfissanik timitalikkanik aningaasalersukkanillu imaqarnissaat qulakkeerniarlugu. 

 


